
НЭГЭН НАМАР ЦАГТ

	 

	... Нэгэн намар цагт, над маш тааламжгүй бөгөөд аягүй явдал учирсан нь! Би нэг ч танил хүнгүй нэг хотод дөнгөж саяхан ирээд өвөртөө нэг ч сохор зоос ч үгүй, орох оронгүй байж билээ.

	Түрүүчийн өдрүүдэд хувцаснаасаа илүүчилж, хуу худалдаад хотоос гарч, галт онгоцны зогсоол байдаг "Устье“ гэдэг газар очив. Тэнд усан замын ажилтай цагт аятайхан ажил хөдөлмөр оргилж байдаг нь одоо чив чимээгүй, хов хоосон байв. Энэ нь аравдугаар сарын хуучдаар болсон хэрэг билээ.

	Ямар нэгэн идээ хоолны үлдэгдэл эрж бэдэрч, ийш тийш харуушилж, нойтон элсэн дээгүүр нүцгэн хөлөөрөө алгадан цатгалан байхад юутай сайхан билээ гэж санан хов хоосон арилжааны мухлаг бүхээгийн дунд гав ганцаараа тэнэв...

	Энэ хир соёлын байхад сэтгэлийн өлсгөлөнг биеийн өлсгөлөнгөөс түргэн хангаж болох байв. Та гудамжаар тэнэж үз, тэгэхэд, гадна талаас нь үзвэл гэмгүй сайн, дотор нь орвол мөн гайгүй сайн засаж төхөөрсөн байх гэж эндүүрэлгүй хэлмээр байшингууд таныг тойроод байна. Энэ бүгд танд уран барилгын тухай, ариун цэврийн тухай, ондоо цэцэн, өндөр олон юмны тухай сайхан санаа төрүүлж чадна. Аятай дулаан хувцаслан хүмүүс та нартай дайралдана. Энэ хүмүүс ихэмсэг зантай бөгөөд танай аж байдлыг нь уйтгараар дүүрэн учир явдлыг ажих дургүй тул танаас ямагт зайлж холуур гарна. Аяа тэнгэр, өлсгөлөн хүний сэтгэл, цатгалан хүнийхээс хэзээд дээр ба эрүүлээр тэжээгддэг  энэ нэг ийм жам ёсноос цатгалан явагчдын тухайд маш хурц ухааны дүгнэлт гаргалаа гэж болох байх даа!..

	... Үдэш болов, бороо орно. Хойт зүгээс салхи дахин үлээнэ! Худалдааны хоосон бүхээг мухлагууд салхинд исгэрэлдэн, зочдын банзан байшингийн цонхнууд савлаж цохилон голын долгион салхины цохигдлоос хөөсдөж, цайвар нуруу, хэц болон дээр дээрээсээ давхцан мушгиран эргийн элсэн дээгүүр шуугин шаагин цалгилж, маш догшноор бие биес дээгүүр үсрэлдэн харайлдан хойно хойноосоо эвхрэлдэн, булингартан холдон цааш очиж байв...

	Энэ мөрөн, өвөл ойртсоныг мэдэж, хойт зүгийн салхин энэ шөнө ч намайг мөсөн гинжээр чадалтай гэж эмээж цааш зугтан явж байгаа мэт санагдаж байв.

	Огторгуй, бүрхэг харанхуй нүдэнд арайхийж харагдах хурын жижигхэн дусал эцэлгүй шивэрч тэнд ургасан хоёр мухар тахир мод ба мөнхүү модны ёроолд өөдөө харж хэвтсэн завь, намайг тойрсон байгалийн доторх гунигтай байдлыг онцгойлон үзүүлж байв.

	Хөмөрч уруугаа харсан ёроол нь цоорхой завь ба хүйтэн салхинд тоногдож нүцгэрсэн хөөрхий бөгөөд хөгшин мод байна.

	Тойроод бүгд эвдэрхий, үр тусгүй үхэнх байхад харин огторгуй дуусашгүй нулимсаа дусаасаар байв. Тойрон хов хоосон, хав харанхуй цөм үхэж ганц би амьд үлдэж миний ч өмнө бас хүйтэн үхэл хүлээж байх шиг санагдаж байв. Тэр үед би арван долоотой байсан нь сайхан үе сэн дээ!

	Би явав, өлсөж хүйтэн элсэн дундуур идэх юм дэмий талаар эрж бэдэрч явсаар, нэг худалдааны саравч бүхээгийн цаана гарахын хамт хувцас нь бороонд норж, шувтан мөрөндөө наалдсан эм хүний хувцастай газар руу эвхрэн тонгойсон хүнийг гэв гэнэт хараад, би хажууд нь ирж юу хийж байгааг нь ажиглаж харав. 

	Тэр эмэгтэй нэг дэлгүүрийн бүхээг доогуур гараар элс хонхойлон ухаж байв.

	— Юунд малтана? гэж хажууд нь явган суугаад асуув.

	Тэр эмэгтэй аяархан дуу алдаж огло харайж босов. Тэр эмэгтэй босож зогсоод миний урьдаас айсан бор нүдээ бүлтийлгэн харж байв. Миний насны тун хөөрхөн царайтай охин байв. Тэр нүүрэндээ гурван хөх толботой нь хайрлалтай билээ.

	Энэ хөх толбонууд нүүрт нь тун зохистойгоор байраа олж хоёр адилхан хэмжээний толбонууд нь хоёр нүдний дор нь нэг ихээхэн толбо нь, духанд нь хамрын тушаа дээр байсан боловч тэдгээр нь охиныг гутаасан байв. Ийм зохистойгоор нүдэнд нь гарсан толбонууд хүний царайг гутаахдаа их мэргэжсэн жүжигчний хийсэн ажил гэж мэдэхээр ил байсан билээ.

	Охин намайг хар харсаар харц дахь эмээл нь аажмаар арилав... Гартаа наалдсан элсийг сэгсэрч толгой дахь эрээн даавуу алчуураа засаж боогоод биеэ засаж хэлэв.

	— Чи бас хоол идэх сэн гэж хүссэн байгаа даа?.. Үүнийг малт... Гар минь эцэв. Энд талх байгаа биз, гэж толгойгоороо бүхээг тийш дохиод — энэ бүхээг худалдаа хийдэг хэвээрээ байгаа юм... би малтаж гарав, охин баахан азнаж намайг хараад, хажууд минь суугаад над туслалцав.

	Бид дуугүй малтаж байв. Би тэгж байхдаа эрүүгийн хууль, зан суртахуун, өв өмч, эд хөрөнгө зэргийг дурсан санасан билүү, үгүй билүү, өнөө санаанд алга байна. Учир ёс мэдэх хүмүүс хэлэхдээ, энэ бүгдийн тухай цаг үргэлж санаж явах хэрэгтэй юм гэдэг. Үнэнд ойр байхыг хүсэх, үнэнээ хэлэх хэрэгтэй. Энэ бүхээг дотор юу бий бол гэж бодохоос бусад юмсыг цөм мартаад тун их хичээн малтаж суусан шиг санагдана... үдэш болов. Нойтон хүйтэн чийгтэй харанхуй биднийг тойрон улам бүр өтгөрч байв. Долгион түрүүнийхээсээ бүр бүдэг шуугин шаагина. Бүхээгийн туургыг бороо шажигнатал үргэлжлэн цохилон орно... Шөнийн манааны тогшуур нэгэн газар тог тог хийнэ.

	— Энэ чинь шалтай юм уу, үгүй юм уу? гэж миний тэр охин аяархан асуув. Би түүний хэлснийг юу ч ойлгосонгүй чимээгүй өнгөрөөв. 

	— Энэ бүхээгт чинь шал бий юм уу ? Хэрэв шалтай бол бид дэмий зовох болно. Малтаж, малтаж зузаан шал байг даа... Яаж сугалах юм бэ? Цоожийг эвдвэл дээр... Цоож нь муухан юм...

	Эмэгтэйчүүдийн толгойд сайн бодол орох нь ховор байдаг, хэдий тийм боловч бодол ордог байна гэж та нар мэдэгтүн. Ийм сайн бодлуудыг ямагт үнэлдэг. Бололцооныхоо хэрээр хэрэглэхийг ямагт хичээдэг байсан.

	Цоожийг олоод би цүүтэй нь суга татав... Миний хан агшин зуур нугаран бүхээгийн дөрвөлжин үүдээр гулдарч ороод баярлан дуугарч

	— Сайн эрээ! гэв.

	Эмэгтэй хүний нэг жаахан магтаал над эрт урьдын уран үгтний хамтатгасны чинээ цэцэн гоё бөгөөд эр хүний зүгээс намайг магтсан бүхэл бүтэн сайхан магтаалаас илүү үнэтэй юм. Гэвч би тэгэхдээ өнөө мэт ийм янаг биш байжээ.

	Охины хэлсэн үгийг нь анхааралгүй, айн эмээн товчоор асуув.

	— Юм байна уу? Охин олсон юмаа нэгэн аяар над тоочин хэлэв.

	Лонхтой сагс... хоосон шуудайнууд... шүхэр... төмөр хувин гэв. Энэ идэх юм биш, миний найдвар алдарч байв...

	Харин охин гэнэт баяртайгаар хашхиран:

	— Хэ! Энэ байна...

	— Талх... нэг! хөвөр ганцхан нойтон...

	Хөл дор минь хөвөр талх өнхрөн ирж, хойноос нь миний чин зоригт хань гарч ирэв. Би бага хэлтэлж, амандаа гудран зажилж байв.

	— За аль над... Эндээс зайлах хэрэгтэй. Хаашаа очих вэ бид гэж, тэр охин дөрвөн зүгийн балар харанхуй руу хичээнгүйлэн ажиглаж байв... Харанхуй нойтон шуугиантай байсан билээ.

	— Тэр рүү, тэнд хөмрүүлсэн завь хэвтэнэ. Тэнд очих уу? гэв

	Очъё! гээд, зам зууртаа олзноосоо хэлтлэн явуут амандаа хийж явав. Бороо ширүүсэн байв. Гол урхиран шуугьж нэг зүгт элэг барьсан урт исгэрэл, ямар нэгэн том юмнаас айдаггүй айхавтар том хүн газар дээрх бүхнийг ба намрын энэ муухай шөнийн баатар болсон бид хоёрыг муучилж исгэрсэн мэт байв... Энэ исгэрээнээс зүрх шимшрэн шижигнэсэн боловч, би талхаа хомхойгоор идэн явав. Миний солгой этгээдэд явсан охин ч мөн надаас дутуугүй...

	— Нэр чинь хэн бэ? гэж түүнээс яагаад юм бэ асууж орхив.

	— Наташа! гэж тасхийтэл тамшааж хариулав. Би охиноо хараад зүрх минь шимшрэв. Би урагшаа харанхуй руу харав. Миний хувь заяаны ёжтой нүүр таашаахгүй хүйтнээр мишээж байгаа харагдав...

	* * *

	Бороо, завины модыг үргэлж тасралтгүй шавшин цохилоход, түүний зөөлөн шуугиан нь уйтгартай бодлыг төрүүлж байв. Энэ завины цөмөрсөн ёроолын завсраар салхи шуугин исгэрнэ. Нэгэн үл мэдэгдэх цавчдас зомгол модон, мэгдүү, гомдолтой анир чимээ гарган шаржигнаж байв. Голын долгион эргээ цохилон цалгилж, давагдашгүй хүнд уй гашуутай, хүнд уй гашуунаасаа гутаж түргэн зайлж салмаар боловч эрхбиш хэлэх юмны тухай, нэгэн аяар итгэл нь алдарсан дуунаар хэлж байгаа мэт байв. Борооны шуугиан, долгионы цалгиадастай нийлж, цэлмэг дулаан зун цагийн мөнх ээлж будантай, хүйтэн, нойтон намарт нэрвэгдэн гомдсон газрын урт, хүнд санаа алдагдан завины дээгүүр хөвөлдөн байв. Хөөсөрсөн гол, цөл эрэг дээгүүр салхи ч салхилан уйтгартай дуунуудыг дуулан салхилав...

	Завин дороо байрлахад ямар нэгэн аятай юм нэг ч үгүй түүн дотор явцуу нойтон бөгөөд цоорхой ёроолоор нь «борооны жижигхэн хүйтэн дусал шүршиж, салхи үлээж байв... Бид хөрж дааран чичрэн дуугүй сууж байтал би унтмаар болж байсан шиг санагдана... 

	Наташа нуруугаар завины хана түшин эвхэрч бяцхан бөөрөнхий сууж өвдгөө тэвэрч эрүүгээ тавиад, нүдээ бүлтийлгэн гол руу харж сууна... Нүүр нь цайгаад хоёр нүд нь хөх толботой нийлж тун том болж харагдав. Тэр охин огт хөдлөхгүй байв. Ингэж хөдлөхгүй дуугүй суугаа нь миний айдсыг хүргэх байдалтай болов...

	Би түүнтэй ярилцъя гэвч юунаас эхлэхээ мэдэж ядан суув.

	Охин өөрөө дуугарч эхлэв.

	— Ямар ч олиггүй амьдрал вэ дээ... гэж тов тод таслан тун гүнзгий итгэлтэй дуугаар хэлэв.

	Гэвч хэлсэн үг нь гомдол биш билээ. Харин энэ үгст гомдлыг тун санаа амраар үзсэн аж. Жирийн хүн чадах зэргээрээ юм бодож тодорхой дүгнэлт гаргахад хүрч түүнийгээ илэрхийлэн хэлсэн үг байхад түүнийг би түдгэлзэж чадсангүй. Тэр ч өөрөө зөрчил гаргасангүй тул би ч чимээгүй суусан билээ. Харин охин намайг ажих ч үгүй хөдлөхгүй хэвээр сууж байв.

	— Үхсэн бол дээрсэн дээ... гэж Наташа бодолтой аяархнаар дахин хэлэв. Энэ үгэнд нь бас гомдлын тэмдэг нэг ч гарсангүй. Энэ хүн амьдралын учрыг бодож үзээд биеэ харж нэг насны муухай доромжлолоос биеэ хамгаалахын тул Үхэхээс“ биш юм хийж чадахгүй гэсэн үзэлд сандралгүй хүрэв гэж мэдэхээр байсан билээ.

	Ийм ил тод сэтгэлгээс миний дотор хэлшгүй уйтгар гунигтайяа болж, цаашдаа энэ мэт дуугүй суувал лав уйлах биз гэж саналаа... Эмэгтэй хүний урьд түүний уйлаагүй байтал уйлж хайлж суух нь ичгэвтэр байх байгаа гэж би түүнтэй ярилцахаар шийдэв.

	— Хэн чамайг ингэж зодов? гэж ондоо цэцэн үг олж ядаад асууж орхив.

	— Пашка зодсон юм гэж чанга тэгшээр хариулав.

	Тэр чинь хэн гэнэ ээ? 

	— Над дурласан хүн... талхч нэг хүн...

	— Чамайг дандаа зоддог уу?..

	— Ууж согтуурах бүрдээ зоддог...

	Охин гэнэт над тийш ойртоод өөрийн тухай, Пашкийн тухай тэд хэрхэн харилцдаг тухайгаа хүүрнэж эхлэв. Өөрөө... Завхай охидын нэг байв"... -харин Пашка нь шар сахалтай бөгөөд талхч хүн, баян хуурд маш сайн байжээ. Тэр хүн, энэ охины Байдаг газар"-т үргэлж ирдэг болоод охинд их дурлаж байсан ба зугаатай бөгөөд цэвэр хувцасладаг хүн байжээ. Арван таван төгрөгийн үнэтэй утсан эмжээртэй богино дээл Тоногтой" гутал өмсдөг байжээ... ийм ийм шалтгаанаас охин түүнд их, дурлаад тэр хөвүүн охиноос Зээл“ авдаг болсон байв. Тэгж энэ охиноос зээл“ авдаг болохдоо охинд бусад гийчнээс чихэр ав гэж өгсөн мөнгийг булаан авч түүгээр ууж согтуураад түүнийг зоддог байжээ. Зодох нь ч яах вэ, охиныг харсаар байтал бусад охиноор оролддог“ болжээ... 

	— Ингэж байхад би гомдохгүй яах вэ? Ондоо охиноос би доргүй байх... Энэ золиг намайг доромжилж байна. Би уржигдар эзэгтэйгээс сэлгүүцэн зугаацах зөвшөөрөл аваад Пашкагийнд очиход Дунька охин согтуу байв. Пашка өөрөө бас согтуу. Би түүнд золиг, хар золиг, муу луйварчин“ гэв. Тэр ч намайг өшиглөж, үснээс зулгааж элдэвлэн зодов... Энэ ч яах вэ барагтай хэрэг. Хувцас хунарыг минь цөм урж... Ингэхэд нь одоо яах вэ? Эзэгтэйдээ одоо яаж очих вэ? Тун шинэхэн хийсэн дээл ба хантаазыг минь цөм урж хаяв... Толгойноос алчуурыг авч хаяв... Бурхан! Одоо би хаа байх вэ?.. Гэнэт гунигтай сөөнгө дуугаар хэлэв. Салхи улам чангаран улам хүйтрэн шуугин... Шүд минь дахин хавжигнаж эхлэв. Охин ч бас даарч зараа шиг бөмбийж над тун ойртож нүд нь харанхуйн дотор хадагдах болов...

	Эрчүүд та нар яасан золигийн амьтад вэ! Бултыг минь няц гишгэчихмээр надад цохиулж үхвэл нь огт хайрлахгүй, харин нүүр рүү нь нулимах юмсан! муу муухай царайт!.. Гонгинох гунших, муу нохой шиг сүүлээ шарвалзах, тэгээд гэнэн охидыг гартаа оруулмагц танай хэрэг дуусна. Бүтнэ! Даруй түүнийгээ хөл дор авахтай зэрэг... Бузар хар луйварчид...

	Охин элдэвчлэн хараавч, хараал нь ямар ч чадалгүй нь: Бузар луйварчны тухай“ ямар ч хорсол айдангуйн үг дуулдсангүй. Ер үгийн аяс нь хэлсэн үгнийхээ утгат таарахгүй, их тайван дуу нь ядуу гунигтай байв.

	Гэвч энэ үгнүүдэд нь миний урьд хожид сонссон ба өнөөдөр болтол дан үзэж дуулж явсан үг байв.. Ямар ч уран гоё, итгэл ихтэй буюу, цөхөж шантарсан номууд ба үгс үлэмж хүчтэйгээр миний сэтгэлийг хөдөлгөдөг билээ.. Юунд вэ гэвэл хүний үхэлтэй тэмцсэн нь зовлонтой үхлийг хэн ямар ч хүн хэдийд ч нарийн уран сайхнаар бичсэнээс хэзээд их ба хүчтэй байдаг. 

	Би их муу байдалтай байв! Энэ хөрш нөхрийн үгнээс болсон биш. Харин ихэнх нь хүйтнээс болж муу байв. Би аяархан ёолж шүдээ хавирч байв.

	Энэ үед гэнэт бие дээр минь хоёр бяцхан хүйтэн гар хүрэлцэхийг мэдэв. Нэг нь хүзүүгээр минь, нөгөө нь нүүрийг минь илэхийн хамт аяархан цочмог энэрэнгүй дуугаар.

	— Чи яагаа вэ ээ? 

	Энэ харчууд бүгд муухай золигууд шүү, бүгд үхэг гэж өнөө саяхан хэлсэн Наташа биш ямар нэгэн ондоо хүн ингэж байна гэж би бодоход бэлэн байв. Гэвч Наташа их түргэн сандрангуйгаар хэлж байв. 

	— Яасан бэ? Ээ? Хүйтэн байна уу? Даарч байна уу? Хэ. Чи ямар хүн билээ! Бэгбаатар шувуу шиг бэгцийж дуугүй суух... хүйтэн байна гэж түрүүний хэлэхгүй яав... За... газар хэвт... гараар намайг тэвэр... чанга... биеэ тэнийлгэ... би ингээд хэвтэнэ.

	За... одоо чамд дулаан болох биз. Дараа нуруугаа нийлүүлээд хэвтье... яагаад ч болсон шөнийг өнгөрөөе... чи яасан юм бэ. Архи уусан юм уу? Ажлын газраас чинь хөөсөн юм уу? хамаагүй... гэж охин миний санааг засна... Охин намайг сайшаан хөгжөөнө.

	Гурван давхар хар хараалаар хараагдсан билээ.

	— Энэ хүн намайг элэг барьсан нь өдий төдий байсан билээ! Бодоод үз! — би тэр үед хүн төрөлхтний хувь заяаны тухай их зовж нийгмийн байгууллыг өөрчлөх, улс төрийн урвалт гаргах тухай бодож, зохиосон зохиолчийн ч ухаанд багтахгүй гэхээр тун айхавтар цэцэн мэргэн номуудыг уншдаг болж, тэр үед биеэ Том идэвхтэй хүчин“ болгох гэж элдэв аргаар оролдон чармайдаг байсан билээ. Гэтэл энэ биеэ худалддаг эхнэр зол хувьгүй дарлагдаж давтуулсан, үнэ цэнэгүй муу амьтан өөрийнхөө биеэр, миний биеийг дулаацуулж байв. Над туслахаас түрүүн би түүнд туслахаа мэдэхгүй, мэдсэн ч, бол ямар нэгэн юмаар тусалж чадах байснаа лавтай мэдэхгүй.

	Ай халаг, энэ бүгд тэнэг гүжир юм зүүдэнд минь үзэгдэж хар дарах болов уу гэж санахад бэлхэн байсан билээ... Харин дэмий! Ингэж санаж болохгүй байв. Учир нь юу вэ гэхэд бидэн дээр борооны хүйтэн дусал асгарч, чээжинд минь эхнэрийн чээж чангаар наалдаж, нэг баахан архины охитой болбол ч тийм нэгэн амьд чанартай бүлээхэн амьсгал, нүүрийг минь илж байв...

	Салхи улин шуугьж, бороо завийг шилбүүрдэн тогшиж, долгион цалгиж бид хоёр бие, биеэ чангаар тэвэрч хөрж даарч чичрэлдэж хэвтэв. Энэ бүгд бодитой байсан бөгөөд энэхүү үнэн байдал шиг гүжир муухай зүүд хэн ч үзээгүй биз ээ.

	Наташа ярьж хэвтэнэ. Юуны ч тухай ярьсан бэ, тун зөөлөн найртайгаар ярина. Гагцхүү эм хүн ингэж ярьж, чаддаг. Түүний ялдам хонгор үгсийн нөлөө нь миний дотор нэг оч аяархнаар улалзаж үүнээс зүрхэнд минь ямар нэгэн юм хайлж байв.

	Тэгж миний нүднээс нулимс хур бороо шиг асгарч, энэ шөнө миний дотор оргилсон хор шар, уй гашуу, мунхаг санал, хир тоос бүгдийг зүрхнээс минь угааж арилгав... Наташа намайг аргадаж: 

	— За хөөрхий минь бүү орил! боллоо. Тэнгэр харна, дахин ажилдаа орно... булт сайжирч засрах...

	Тоо тоймгүй олон дахин халуунаар үнсэж таалав...

	Би энэ насандаа анхан ингэж эмэгтэй хүнд үнсүүлэв. Энэ нь сайн сайхнаар үнссэн хэрэг км. Учир нь түүнээс хойш үнсүүлж таалуулсан нь надад аймшигтай үнэтэй ямар ч ашиг тусгүй өнгөрдөг байсан юм.

	— За бүү уйл даа. Гайхал минь! Хайчих ч аргагүй бол би маргааш өдөр ажилд оруулж өгье... гэсэн найдалтайяа аяархан шивнэхийг нь би зүүдэндээ сонссон шиг болж байв...

	... Үүр цайтал бие биеэ тэвэрч хэвтэв.

	Үүр цаймагц завин дороосоо гарч хот руу очив... Тэгж нөхөрсгөөр хагацаад, дахин уулзаагүй, энэ бичигдсэн нэгэн намрын шөнийг хамт өнгөрүүлсэн хайртай Наташагаа хагас жилийн дотор ядуу зүдүү хүмүүсийн орогнодог газар бүгдээр эрж бэдэрсэн боловч олоогүй билээ...

	Хэрэв үхсэн бол түүнд яасан сайхан бэ.

	— Амрах байгаа. Хэрэв амьд бол сэтгэл нь амар болог! доройтсон ухамсар нь сэрэхгүй бол доо... учир нь амьдралд нь үргүй, илүү зовлон болох байгаа даа...

	Орчуулсан X. Пэрлээ.

